
Xülasə: Məqalədə “Alkanlar” mövzusunun müasir üsullarla tədrisi   prosesində fəal 

təlimin əməkdaşlıq prinsipinə əsaslanaraq, müəllim tərəfindən mövzu ilə bağlı 

anlayış və qanunların düzgün izah edilməsi və onların izahı əsasında şagirdlərin 

mövzunu  müstəqil formada izah etmələri  əsasında biliklərinin 

dərinləşdirilməsi və bu biliklərdən gələcək həyatlarında tətbiq etmək 

bacarıqlarının formalaşdırılması istiqamətində vacib proseslər  əsas 

götürülmüşdür. Mövzunun tədrisində dialoji şərhetmə, müstəqil işlərin təşkili, 

əqli hücum və müzakirə, oxşarlıqlar üçbucağı üsullarından istifadə olunmuşdur. 

 

Açar sözlər: alkanlar, müstəqil işlərin təşkili, əqli hücum, müzakirə, metan. 

 

 

Fəal interaktiv təlim eyni zamanda bir neçə məsələnin  həllinə yardımçı olur 

ki, bunlardan da önəmlisi kommunikativ və praktik bacarıqların, qabiliyyətlərin 

formalaşdırılmasıdır. Bu təlim öyrənənlər arasında emosional kontaktın 

qurulmasına kömək edir; təlimin tərbiyəedici funksiyasını yerinə yetirir: belə ki, 

şagirdlərdə kollektivdə işləmək bacarığı, dinləmək qabiliyyəti formalaşır; yüksək  

öyrənmə motivasiyası yaranır; biliklər bacarıqlar vasitəsilə möhkəmlənir, fəal 

həyat mövqeyi tutmağa kömək edir; şəxsiyyətin individuallığını  üzə çıxarır; 

stresdən azad edir və s. Kimya təlimində də  interaktiv metodlardan səmərəli 

istifadə etmək  yüksək nəticə əldə etməyə imkan yaradır [1-3]. 

Tədrisi IX sinifdə nəzərdə tutulan “Alkanlar” mövzusunu aşağıdakı kimi 

planlaşdırmaq olar. 

Mövzu: Alkanlar 

Standart: 

1.2.1. Maddələrin (metallar, qeyri-metallar və onların birləşmələri, sadə üzvi 

birləşmələr) quruluşunun xassələrinə təsirini şərh edir. 

2.2.1. Metallar, qeyri-metallar və onların birləşmələrinə, sadə üzvi 

birləşmələrə aid reaksiya tənliklərini tərtib edir. 

4.1.1. Metallar və qeyri-metalların, onların birləşmələrinin, sadə üzvi 

birləşmələrin tətbiqinə və həyatda roluna dair referatlar hazırlayır. 

Məqsəd: Metanın quruluşunun onun xassələrinə təsirini şərh edərək 

müvafiq reaksiyaların tənliklərini tərtib edir. Alkanların tətbiqinə və həyatda 

roluna dair referatlar hazırlayır. 

İnteqrasiya: B. – 1.1.2, Fiz. – 2.1.3, Fiz. – 3.1.1, İnf. – 4.1.3, B. – 4.2.2 

İş forması: Kollektiv, kiçik qruplar və cütlərlə iş, söz assosasiyası. 

Üsullar: Dialoji şərhetmə, müstəqil işlərin təşkili, əqli hücum və müzakirə. 

Resurslar: Dərslik, metan, etan, propan və butan molekullarının quruluş 

formulu, karbon atomunun hibridləşmiş orbitalları təsvir olunmuş plakatlar, mil-

kürəcik modeli yığmaq üçün detallar, üzvi birləşmələr əks olunmuş şəkil-plakatlar 

 

Dərsin gedişi 

I mərhələ 

Motivasiya, problemin qoyulması 

Biz bu mövzuda şagirdlərə motivasiya mərhələsində elektron lövhədə soba, 

dizel , benzin , aviasiya yanacağının və neftin şəkillərini təqdim etməklə  anlayış 

yaratmaq və bu şəkillərdə gördüklərinin tərkibində hansı üzvi maddələrin 

olduğunu soruşmaqla bu günkü mövzunun alkanlar olduğunu şagirdlərin özlərinin 

tapmasına və onlarda motivasiya yaratmağa nail olmuş  oluruq.Şagirdlər şəkillər 

haqqında əvvəlki biliklərindən istifadə etməklə fikirlərini bildirirlər, daha sonra 

biz  şagirdlərə bir sıra suallar verməklə şagirdlərin diqqətini bu günkü dərsin 

doymuş karbohidrogenlərə – metana həsr olunduğuna yönəldə bilərik. Bu 

mövzuda Anlayışın çıxarılması üsulundanda istifadə edə bilərik. 

– 

Qaz halındadır. Məişətdə və sənayedə yanacaq kimi istifadə olunur. Bir 

çox maddələrin alınması üçün xammaldır. Söhbət hansı maddədən gedir? 

Şagirdlər bu sualı cavablandırdıqdan sonra biz  digər suallar verə bilərik: 

– Metanın iki H atomu metil (CH3) radikalı ilə əvəz edilərsə, alınan 

birləşmənin adı necə olar? 

– Metanın üç və ya dörd H atomu metil (CH3) radikalı ilə əvəz edilərsə 

alınan birləşmələrin adı necə olar? Biz  şagirdlərin cavablarını dinlədikdən sonra 

dəqiqləşdirməyə çalışırıq. 

– Alkanların homoloji sırasının ilk nümayəndəsi metandır: CH4. Alkanların 

homoloji sırası CnH2n+2 ümumi formulana malikdir (n≥1), nisbi molekul kütlələri 

isə Mr(CnH2n+2) = 14n + 2 ifadəsi ilə hesablanır. Üzvi maddələrin hər bir sinfi 

müəyyən homoloji sıra əmələ gətirir: məsələn, əgər doymuş karbohidrogenlər 

sinfinin ən sadə nümayəndəsi olan metan molekulunda bir H atomunu CH3 qrupu 

ilə əvəz etsək, metanın digər törəməsi – etan (C2H6) alınar. Əgər etan 

molekulunda bir H atomunu CH3 qrupu ilə əvəz etsək, metanın homoloji sırasının 

üçüncü nümayəndəsi – propan (C3H8) alınar və s. 

Burada metan (CH4), etan (C2H6), propan (C3H8), butan (C4H10), pentan 

(C5H12) və s. bir-birinin homoloqlarıdır. Molekul kütlələrinin artması ardıcıllığı 

ilə yerləşmiş homoloqlar homoloji sıra əmələ gətirir. Baxılan sıra doymuş 

karbohidrogenlərin homoloji sırasıdır. Bu sıranın hər bir üzvü özündən 

əvvəlkindən metilen qrupu (CH2) qədər fərqlənir. CH2 qrupu homoloji fərq 

adlanır. Quruluş formullarından görünür ki, karbohidrogenlər tərkibcə fərqlənsələr 

də, onların molekullarının quruluşu oxşar qalır. Yunanca “homoloqos” sözü 

“oxşar” deməkdir. Beləliklə, eyni bir sinfə daxil olan və molekul tərkibinə görə 

bir-birindən bir və ya bir neçə metilen (CH2) qrupu ilə fərqlənən maddələr 

homoloqlar adlanır. Homoloji sıranın bütün üzvlərinin tərkibini bir ümumi 

formulla ifadə etmək olar: məsələn, doymuş karbohidrogenlərin homoloji 

sırasının tərkibi CnH2n+2 ümumi formulla ifadə olunur (n≥1). Sonra müəllim üzvi 

birləşmələrin digər sinifləri üçün də homoloji sıraların mövcud olmasını və 

onlarla yeri gəldikcə tanış olacaqlarını qeyd edir. 

Tədqiqat sualı: Alkanların mühüm praktik əhəmiyyətə malik olmasının 

səbəbi nədir? 

II mərhələ 

Tədqiqatın aparılması 

Şagirdlərin ilkin fərziyyəsi dinlənildikdən sonra şagird cütlərinə dərslikdəki 

mətni araşdıraraq öyrənmək tapşırılır. Daha sonra biz  tədqiqatın aparılması üçün 

söz assosasiyası metodundan istifadə etməklə şagirdlərə müəyyən tapşırıqlar 

veririk. Bu üsulun mahiyyəti ondan ibarətdir ki, şagirdlər mövzunu öyrənməyə 

başlayarkən mövzu haqqında nələri bildiklərini aydınlaşdırır, sonda isə yeni 

öyrəndiklərini aşkara çıxarırlar. Üsul həm yazılı, həm də şifahi formada aparıla 

bilər. Əvvəlcə mövzu ilə bağlı əsas söz lövhədə yazılır, bu sözlə bağlı şagirdlərin 

ilk ağlına gələn və dərslikdən oxuduqları ən çox yadda qalan sözlər, reaksiyalar 

hansıdırsa, dərhal həmin sözün ətrafına yazırlar. Bu yazılanlara alkanların tətbiqi , 

adlandırılması, reaksiyaları daxil olur.Şagirdlərin yazdıqlarına uyğun olaraq onları 

4 qrupa ayırırıq. 

I qrupa: alkanların adlandırılmasına; 

II qrupa: alkanların təbiətdə tapılmasına və fiziki xüsusiyyətlərinə; 

III qrupa: alkanların əvəzetmə və oksidləşmə reaksiyalarına; 

IV qrupa: alkanların parçalanma reaksiyalarına və tətbiqinə aid olanları 

qruplaşdırmaqla yazmaqlarını tapşırır. 

Bu mərhələdə müəllim izomerliyi izah edərkən,  yeni təlm texnologiyası 

olan “Oxşarlıqlar üçbucağı” üsulundan istifadə edərək propan, butan və 2-

metilbutan molekullarının ümumi, oxşar, fərqli xüsusiyyətlərini araşdırıb yazmağı 

tapşırır. 

III, IV mərhələ 

İnformasiya mübadiləsi və informasiya müzakirəsi 

Təqdimatlarını plakatlarda hazırladıqdan sonra qruplar növbə ilə mübadilə 

və müzakirələrinin nəticələrini lövhədə təqdim edir.Hər bir qrup öz mövzusuna 

aid geniş məlumat verir və beləliklə digər şagirdlər də bu təqdimatlar nəticəsində 

mövzunun o hissəsini öyrənmiş olurlar. 

V mərhələ 

Nəticə və ümumiləşdirmə 

Müəllim hər bir qrupda şagirdlərin iştirakını maksimum təmin etməklə 

onların təqdimatlarını dinləyir, yeri gəldikcə müzakirələr, əlavələr və 

dəqiqləşmələr aparır. 

– Alkan molekulları bir-birindən homoloji fərq (CH2) qədər fərqlənir. 

– Molekulunda 5 karbon atomu saxlayan alkan (C5H12) maye haldadır. 

– Sıranın ilk dörd nümayəndəsinin adı – metan (CH4), etan (C2H6), propan 

(C3H8), butan (C4H10) tarixən meydana gəlmişdir. Sıranın 5-ci nümayəndəsindən 

başlayaraq alkanların adları molekulda karbon atomlarının sayını göstərən 

ədədlərin yunanca adlarına “-an” şəkilçisi əlavə etməklə düzəlir. Karbon zənciri 

şaxələnməmiş alkanların adına “normal” sözü əlavə edilir: məsələn, CH3–CH2–

CH2–CH2–CH3 normal pentan və ya n-pentan adlanır. Müəllim burada şagirdlərin 

diqqətini dərsliyin nümunə blokuna çəkə bilər. Alkan molekulundan bir H 

atomunun qoparılması nəticəsində alınan birvalentli qalıq (CnH2n+1 və ya R-) alkil 

radikalı adlanır. Radikalı adlandırmaq üçün ona uyğun olan alkanın adındakı “-

an” şəkilçisi “-il” şəkilçisi ilə əvəz edilir: metan (CH4) – metil (CH3–), etan 

(C2H6) – etil (C2H5–). Məsələn, metilxlorid (CH3Cl), etilbromid (C2H5Br) və s 

Metan təbiətdə bitki və heyvan qalıqlarının havasız mühitdə (bataqlıqlarda, 

şaxtalarda) parçalanması nəticəsində əmələ gəlir.Odur ki metanı çox 

vaxt bataqlıq və ya şaxta qazı adlandırılır. O, neftlə birlikdə çıxan qazlarda da 

olur.Sonra müəllim metanın və digər alkanların fiziki xassələri haqda məlumatları 

dəqiqləşdirərək onların kimyəvi xassələrini qeyd edir.Metan – iysiz, rəngsiz, 

havadan təxminən 2 dəfə yüngül qazdır. Etan, propan və butan da həmçinin 

qazlardır. Sıranın sonrakı 11 üzvü (C5H12 – C15H32) maye, qalanları isə bərk 

maddələrdir. Homoloji sırada karbohidrogenlərin molekul kütləsi artdıqca onların 

qaynama (və ərimə) temperaturları da artır. Alkanlar suda praktik olaraq həll 

olmur. Propan və butan adi temperaturda təzyiq altında asan mayeləşir. 

Molekullarında C atomları bir-biriylə və H atomları ilə möhkəm birqat 

rabitəylə birləşdiyindən alkanlar kimyəvi cəhətdən az fəal maddələrdir. Onlar adi 

şəraitdə turşulara, qələvilərə, oksidləşdiricilərə qarşı davamlıdır, bromlu suyu və 

kalium-permanqanat məhlulunu rəngsizləşdirmir. 

Metan əvəzetmə, oksidləşmə və parçalanma reaksiyalarına daxil olur [5]. 

I. Alkanlar üçün daha xarakterik reaksiya əvəzetmə reaksiyalarıdır. Bu 

reaksiyalarda C– H rabitəsi homolitik qırılır və H atomu digər atom və ya atom 

qrupları ilə əvəz olunur: məsələn, işığın təsiri ilə xlor atomları metan 

molekulundakı hidrogen atomlarını tədricən əvəz edərək müxtəlif xlorlu 

törəmələrin qarışığını əmələ gətirir: 

CH4 + Cl2→ CH3Cl + HCl (xlormetan) 

II. Bütün karbohidrogenlər kimi doymuş karbohidrogenlər də karbon qazı 

və su əmələ gətirməklə yanır (oksidləşir). Məsələn, metan böyük miqdarda istilik 

ayırmaqla, demək olar ki, rəngsiz alovla yanır: 

CH4 + 2O2→ CO2 + 2H2O + 880 kC. 

Metan hava ilə 1:10 nisbətində partlayış törədə bilən qarışıq əmələ gətirir. 

Belə qarışıq şaxtalarda, zavod qazanxanalarında, yaşayış mənzillərində yarana 

bilər. Metanın su buxarı ilə konversiyasından böyük praktik əhəmiyyətə malik 

sintez qaz alınır: 

CH4 + H2O(bux.)→ CO + H2 (sintez qaz) 

III. Şiddətli qızdırıldıqda alkanlar parçalanır. Şəraitdən asılı olaraq 

metandan duda (his), asetilen və etilen qazları alınır: 

CH4→ C + 2H2 (t>1000 ˚C) duda 

2CH4→ HC≡CH + 3H2 (t=1500 ˚C) asetilen 

2CH4→ H2C=CH2+ 2H2 (t, kat) etilen 

Sonra müəllim metan və onların homoloqlarının tətbiq sahələrini qeyd edir. 

Müəllim mövzunun sonunda öyrəndiklərinizi tətbiq edin və yoxlayın 

verilmiş tapşırıqlardan məqsədəuyğun hesab etdiklərini sinifdə, digərlərini isə 

evdə yerinə yetirməyi, həmçinin dərsliyin nümunə blokundakı məsələni 

nümunəyə əsasən həll etməyi tapşıra bilər. 

VI mərhələ 

Qiymətləndirmə 

Qiymətləndirmə meyarları: tərtibetmə, referat hazırlama,təqdimetmə 

 
I səviyyə II səviyyə III səviyyə IV səviyyə 

Metanın qurulu-

şunun onun xassə-

lərinə təsirini şərh 

edərək müəllimin 

köməyi ilə müvafiq 

reaksiyaların tən-

liklərini tərtib edir. 

Metanın qurulu-

şunun onun xassə-

lərinə təsirini şərh 

edərək çətinliklə 

müvafiq reaksi-

yaların tənliklərini 

tərtib edir. 

Metanın quruluşu-

nun onun xassələ-

rinə təsirini şərh 

edərək kiçik səhvlə 

müvafiq reaksiya-

ların tənliklərini 

tərtib edir. 

Metanın quruluşu-

nun onun xassələ-

rinə təsirini ətraflı 

şərh edərək müva-

fiq reaksiyaların 

tənliklərini düzgün 

tərtib edir. 

Metanın tətbiqinə 

və həyatda roluna 

dair müəllimin 

köməyi ilə refe-

ratlar hazırlayır. 

Metanın tətbiqinə 

və həyatda roluna 

dair kiçikhəcmli 

referatlar hazırlayır. 

Metanın tətbiqinə 

və həyatda roluna 

dair orta həcmli 

referatlar hazırlayır. 

Metanın tətbiqinə 

və həyatda roluna 

dair ətraflı referat-

lar hazırlayır. 

 

Ev tapşırığı: Alkanların tətbiqinə dair müxtəlif mənbələrdən istifadə etməklə 

referat hazırlamaq tapşıra bilər. Dərslikdən mövzu oxunduqdan sonra sualları 

cavablandırmaq kimi tapşırıqlar da verilə bilər. 

–Metan havada hansı alovla yanır? 

– Metanı bromlu su və KMnO4 məhlulundan keçirdikdə məhlulların rəngi 

dəyişirmi? 

-Alkanlar hansı tip reaksiyalara daxil olurlar? 

-Metanın şəraitdən asılı olaraq  parçalanma reaksiyaları hansılardır, hansı 

maddə və qazlar alınır? 

- Homoloji sırada karbohidrogenlərin molekul kütləsi artdıqca onların 

qaynama (və ərimə) temperatur necə dəyişir? 

-Alkanların bizim gündəlik həyatımızdakı rolu hansılardır? və s. 

“Alkanlar” mövzusunun müasir üsullarla tədrisində öyrədilmə metodları 

əsasında həyata keçirməklə, şagirdlərdə mövzu ilə bağlı biliklərin müstəqil əldə 

edilməsi ilə yanaşı bu istiqamətdə  biliklərinin də dərinləşdirilməsinə şərait 

yaratmış olarıq. Mövzunu dərindən  öyrənmək üçün açıq sualdan ibarət ev 

tapşırıqları vermək  yaxşı effekt verə bilər,  şagirddə idrak fəallığı yaradır. Şagird 

xüsusiyyətləri oxumaqla müstəqil şəkildə hansı xüsusiyyətin hansı əlamətə uyğun 

gəldiyini qruplaşdıra bilər. Bu, həm də məntiqi təfəkkürün hərəkətə gətirilməsi 

deməkdir. 

А.Э. Годжаева 

Обучение предмету алканов на основе активного интерактивного обучения 

 

РЕЗЮМЕ 

 

В статье в процессе преподавания темы «Алканы» современными 

методиками, основанными на принципе сотрудничества активного обучения, 

учитель правильно объясняет понятия и законы, относящиеся к теме, и на основе 

их объяснения, углубляются знания учащихся и формируется способность 

применять эти знания в дальнейшей жизни на основе их объяснения важных 

процессов в направлении При преподавании предмета использовались методы 

диалогической интерпретации, организации самостоятельной работы, мозгового 

штурма и обсуждения, треугольника сходства. 

 

Ключевые слова: алканы, организация самостоятельной работы , мозговой 

штурм,обсуждение, метан. 

 

 

A.E. Godzhaeva 

Teaching the subjest of alkanes based on active interactive learning 

 

SUMMARY 

 

In the article, in the process of teaching the topic "Alkanes" with modern methods, 

based on the principle of cooperation of active learning, the teacher explains the concepts 

and laws related to the topic correctly, and based on their explanation, the students' 

knowledge is deepened and the ability to apply this knowledge in their future life is 

formed based on their explanation. Dialogic interpretation, organization of independent 

work, brainstorming and discussion, triangle of similarities methods were used in the 

teaching of the subject. 

 

Key words: alkanes, organization of independent work, mental attack, discussion, 

methane. 

 

 

 

 

 

 

 

 

 

  


